
РЕСПИРАТОРЕН СИНДРОМ НА БЛИСКИОТ ИСТОК - КОРОНА ВИРУС (MERS-COV)

Од крајот на април па до 08.05.2014 година, пријавени се 87 нови лабораториски
потврдени случаи со што вкупната бројка достигна 537, од кои 148 завршиле со
смртен исход. Од вкупниот број на заболени, 96 се здравствени работници.
На Блискиот Исток, досега во Саудиска Арабија се пријавени 446 случаи од кои
120 завршиле со смртен исход. Во Обединетите Арапски Емирати пријавени се 53
случаи (9 со смртен исход), во Јордан – 8 случаи, 4 со смртен исход, во Оман два
случаи (2 смртни), во Кувајт 3 случаи (1 со смртен исход), во Катар се пријавени 7
случаи (4 со смртен исход), во Египет (1 потврден) и во Јемен – 1 потврден и
смртен случај.
Во Европа, пријавени се 10 случаи: во Велика Британија (4 потврдени, 3 со смртен
исход), Франција (2 потврдени, 1 смртен исход), Германија (2 потврдени, 1 со
смртен исход), Италија (1 потврден) и Грција (1 потврден).
Во Африка, пријавени се 3 потврдени случаи и 1 смртен исход во Тунис; во Азија,
досега пријавени се 2 случаи, во Малезија (1 потврден, 1 смртен исход) и на
Филипини (1 потврден), а во Америка, пријавен е еден случај во САД.
Во Франција, Тунис и Велика Британија забележана е локална трансмисија меѓу
пациентите кои не биле на Блискиот Исток, но биле во близок контакт со
лабораториски потврдени или веројатни случаи. Трансмисија од човек на човек се
случила и меѓу блиски контакти и во здравствени установи.
Во текот на минатата недела, СЗО извести за првиот случај во Јемен кој почина на
31 март 2014. Пациентот е 44-годишен маж кој работел како инженер за одржување
на авиони и имал хепатитис Б. Немал историја на патување во текот на последнот
месец и немал контакт со веќе потврдени случаи, но имал контакт со патниците на
аеродромот. Покрај тоа, тој посетувал фарма за камили секоја недела и пиел свежо
млеко од камили.
На 02.05.2014 година, САД го потврди првиот лабораториски потврден случај на
Блиско-Источен респираторен синдром предизвикан од коронавирус (MERS-CоV).
Човекот е во 60-тите години од животот и работи во Ријад, Саудиска Арабија. Тој
патувал од Ријад во Чикаго на 24.04.2014 преку Лондон, а од Чикаго во Индијана со
автобус. Почетокот на симптомите со треска и без никакви респираторни симптоми
започнале на 14.04.2014 година. На 27.04.2014 година, тој имал кашлица,
недостаток на воздух, зголемена треска и течење на носот. На 28.04.2014 година
хоспитализиран е во приватна соба.
Континуираното пријавување на нови случаи на MERS-CoV во Саудиска Арабија,
покажува дека на Арабискиот Полуостров сé уште егзистира изворот на инфекција
кој засега останува непознат, а со самото тоа и понатаму постои ризик од појава и
регистрирање на нови случаи на Европскиот континент, како резултат на патувања
на европјаните во ова подрачје.

Едногрбите камили се веројатни домаќини на вирусот и многу од примарните
случаи во кластери пријавиле директна или индиректна експозиција на камили.
Речиси сите неодамнешно пријавени секундарни случаи, од кои многумина се
асимптоматски или имаат само благи симптоми, се стекнати во здравствените
установи. Оттаму е континуираниот ризик за пренос на вирусот во Европа по
експозиција на Блискиот Исток па затоа меѓународниот надзор е од суштинско
значење.

СЗО изработи и предложи студија за меѓународна контрола на случаи. Резултатите
од оваа или слични епидемиолошки студии со цел утврдување на почетната
експозиција и ризично однесување меѓу примарните случаи се итно потребни.
Ризикот од секундарната трансмисија во ЕУ и понатаму останува низок и може
дополнително да се намали со скрининг на експонираните лица и лицата кои биле
во контакт со нив, а кои имаат респираторни симптоми, како и употребата на строги
мерки за спречување и контрола на инфекции. Случајот пријавен од Малезија
присуствувал на муслиманскиот аџилак Umrah. Сепак, потребни се повеќе детали
за можната изложеност, а можно е овие случаи да се заразени по посета на
здравствени установи во регионот.
ECDC објави ажурурани епидемиолошки податоци на 30.04.2014 година и брза
проценка на ризикот на 25.04.2014 година.

Слика 1: Случаи на MERS-CoV, од март, 2012 до 08.05.2014, n=537 (извор ЕCDC)

Слика 2: Дистрибуција на случаите на MERS-CoV, по пол и возрасни, n=458 (извор ЕCDC)

Слика 3: Дистрибуција на случаите на MERS-CoV, по месец на пријавување, n=537 (извор ЕCDC)

Неавторизиран превод на документ на ECDC
(http://www.ecdc.europa.eu/en/publications/Publications/communicable-disease-threats-report-04-may-2014.pdf)

